Հավելված N 11
Հաշվետվություն

ՓՄՁ պետական աջակցության 2015 թվականի ծրագրի իրականացման ընթացքի վերաբերյալ

Ճշտված պլան – 152300.0 հազար դրամ, ֆինանսավորում – 152300.0 հազար դրամ, դրամարկղային ծախս` 152300.0 հազար դրամ, 2014 թվականին դրամարկղային ծախսը կազմել է 151983.7 հազար դրամ: 2015 թվականի դրամարկղային ծախսը 2014 թվականի համեմատ էականորեն չի փոխվել:
«Աջակցություն փոքր և միջին ձեռնարկատիրության սուբյեկտներին» 2015 թվականի ծրագրի շրջանակներում ապահովվել է   ծրագիրն իրականացնող հիմնական կառույցի` Հայաստանի ՓՄՁ ԶԱԿ-ի անձնակազմի և փորձագետների վարձատրությունը` լրացուցիչ ֆինանսական միջոցների ներգրավմամբ:    
 Ծրագրի շրջանակներում Հայաստանի ՓՄՁ ԶԱԿ-ի կողմից ֆինանսական և տեխնիկական աջակցության ուղղություններով աջակցություն է ցուցաբերվել շուրջ 6000 գործող և սկսնակ ՓՄՁ սուբյեկտի` ապահովելով 13194 աջակցության թվաքանակ. ընդ որում` աջակցություն ստացած ՓՄՁ սուբյեկտների 5.1%-ը գործում են Երևան քաղաքում, իսկ 94.9%-ը` ՀՀ մարզերում, առավելապես հեռավոր և սահմանամերձ գյուղական և քաղաքային համայնքներում:
Գործող և սկսնակ ՓՄՁ սուբյեկտներին տրամադրված աջակցության մարզային բաշխվածքը հետևյալն է. Արագածոտնի մարզում` 1239, Արարատի մարզում` 1237,   Արմավիրի մարզում` 527, Գեղարքունիքի մարզում` 885, Լոռու մարզում` 2993, Կոտայքի մարզում` 1723, Շիրակի մարզում` 838, Սյունիքի մարզում` 630, Վայոց Ձորի մարզում` 1297,   Տավուշի մարզում` 1150, Երևան քաղաքում` 675:
Հարկ է նշել, որ ծրագրի շրջանակներում բոլոր աշխատանքները (ծրագրային միջոցառումները/ուղղությունները) Հայաստանի ՓՄՁ ԶԱԿ-ի կողմից իրականացվել են առանց ՀՀ 2015 թվականի պետական բյուջեից համապատասխան ֆինանսական միջոցների հատկացման.  

- սույն ծրագրով նախատեսված տեխնիկական բնույթի միջոցառումներն (ուղղություններն) իրականացվել են Հայաստանի ՓՄՁ ԶԱԿ-ի եկամուտների, «ՓՄՁ ներդրումներ» ունիվերսալ վարկային կազմակերպություն ՓԲԸ-ի գործունեության արդյունքում ստացված եկամուտներից Հայաստանի ՓՄՁ ԶԱԿ-ին տրամադրված շահաբաժնի, ինչպես նաև միջազգային ու օտարերկրյա դոնոր կազմակերպությունների միջոցների (այդ թվում` համաֆինանսավորման տարբերակով) հաշվին; 

- հիշյալ ծրագրով նախատեսված ֆինանսական բնույթի միջոցառումները (ուղղությունները) վարկային երաշխավորությունների տրամադրման մասով իրականացվել են Հայաստանի ՓՄՁ ԶԱԿ-ի միավորված դրամագլխի միջոցների հաշվին, իսկ սեփական կապիտալի ֆինանսավորումը և ուղղակի վարկավորումը` «ՓՄՁ ներդրումներ» ունիվերսալ  վարկային  կազմակերպություն ՓԲԸ-ի միջոցների հաշվին:   

 2015 թվականի ծրագրի իրականացման արդյունքները  ըստ ծրագրային ուղղությունների (միջոցառումների) հետևյալն են.  

 1) «ՓՄՁ-ի սուբյեկտներին աջակցության ենթակառուցվածքների պահպանում և ամրապնդում»  ծրագրային միջոցառման ուղղությամբ մասնավորապես իրականացվել է`

- Հայաստանի ՓՄՁ ԶԱԿ-ի կենտրոնական գրասենյակի և մարզային մասնաճյուղերի նյութատեխնիկական ապահովվածության մակարդակի բարձրացման, վերջինիս մարզային մասնաճյուղերի աշխատակիցների մասնագիտական հմտությունների զարգացման ուղղությամբ աշխատանքներ, աշխատակիցները մասնակցել են Հայաստանի Հանրապետությունում և արտերկրներում կազմակերպված մի շարք դասընթացների, համաժողովների և հանդիպումների:

-   ծրագրով նախատեսված ծրագրային միջոցառումների   ընդլայնման և լրացուցիչ ֆինանսական ռեսուրսների ներգրավման նպատակով Հայաստանի ՓՄՁ ԶԱԿ-ը շարունակել է համատեղ ծրագրեր մշակել և իրականացնել մի շարք միջազգային կազմակերպությունների (ծրագրերի) հետ, ինչպես նաև համագործակցություն է հաստատել նոր կազմակերպությունների (ծրագրերի) հետ:
2) «ՓՄՁ-ի սուբյեկտներին գործարար ուսուցողական աջակցություն  (կարողությունների զարգացում) ծրագրային միջոցառման ուղղությամբ   մասնավորապես իրականացվել է` 

- սկսնակ գործարարների ձեռներեցությանն աջակցության մասով իրականացվել է աջակցության 26 ծրագիր, որով աջակցություն է ցուցաբերվել մարզերի և Երևան քաղաքի 403 սկսնակ գործարարի, որից 159-ը (39.4%) կին գործարարներ են, իսկ 244-ը (60.6%)` տղամարդիկ;   

 
- ՓՄՁ սուբյեկտներին ուսուցողական աջակցության մասով աջակցություն է տրամադրվել 407 ՓՄՁ սուբյեկտների. 


- սիրիահայերին և փախստականներին աջակցության մասով Հայաստանի ՓՄՁ ԶԱԿ-ը շարունակել է տրամադրել աջակցություն սիրիահայ գործարարներին ՄԱԿ-ի Փախստականների հարցերով գերագույն հանձնակատարի հայաստանյան գրասենյակի (ՄԱԿ ՓՀԳ) աջակցությամբ իրականացվող «Կենսապահովության և ինքնաբավության բարելավում ֆինանսական և արտադրական ծառայությունների մատչելիության խթանման միջոցով» համատեղ ծրագրի շրջանակներում: Աջակցություն է տրամադրվել ուսուցողական, խորհրդատվական, տեղեկատվական և ֆինանսական միջոցների հասանելիության ապահովման ուղղություններով:

 
  Հայաստանի ՓՄՁ ԶԱԿ-ը ՄԱԿ ՓՀԳ-ի հետ համատեղ ծրագրի շրջանակներում  հնարավորություն է ընձեռել սիրիահայ գործարարներին  մասնակցել և ներկայացնել իրենց արտադրանքը LOGOS EXPO Center ցուցահանդեսային ընկերության և Հայաստանի Արդյունաբերողների և Գործարարների (Գործատուների) միության կողմից կազմակերպված «Armenia EXPO 2015» 15-րդ միջազգային ունիվերսալ առևտրաարդյունաբերական ցուցահանդեսային ֆորումին: 


  Կազմակերպվել են նաև`

- գործարար բիզնես-բիզնես (B2B) համագործակցության հանդիպում, որին մասնակցել է ավտո-տեխսպասարկման ոլորտում գործող 18 սիրիահայ և տեղացի գործարար: Ինչպես նաև նույն ոլորտում գործող 14 սիրիահայ գործարարների համար տպագրվել են անհատական այցեքարտեր:

  -  գործարար բիզնես-բիզնես (B2B) համագործակցության հանդիպում հանրային սննդի ոլորտում գործող 17 սիրիահայ և տեղացի գործարարների միջև:  


  - ՀՀ հարկային օրենսդրության փոփոխությունների և գրանցման ընթացակարգերի վերաբերյալ մեկօրյա տեղեկատվական հանդիպում, որին մասնակցել է 13 սիրիահայ գործարար:  


  - «Վաճառքի հմտություններ և մարքեթինգային ռազմավարություն ձեռնարկությունների համար» թեմայով մեկօրյա դասընթաց, որին մասնակցել է 12 սիրիահայ գործարար:
12 սիրիահայ ձեռներեցներներ մասնակցել և իրենց յուրահատուկ արտադրանքն են ներկայացրել Երևանի քաղաքապետարանում կայացած ՀԵԿԱ-ի (Հայաստանի երիտասարդ կանանց ասոցիացիա) ավանդական ամանորյա բարեգործական տոնավաճառ-ցուցահանդեսին:

Նույն ծրագրի շրջանակներում 3 սիրիահայ ձեռներեց մասնակցել են «Yerevan Expo» ցուցահանդեսային կենտրոնում «ԻՆՏԵՐ ՇԱՐՄ 2015» միջազգային մասնագիտացված ամանորյա ցուցահանդեսին,  6 սիրիահայ գործարարներ մասնակցել են նաև Արմենիա Մարիոթ հյուրանացում կայացած «Ամանորյա Ցուցահանդես տոնավաճառ 2015» միջոցառմանը: 

3) «ՓՄՁ սուբյեկտներին գործարար տեղեկատվական և խորհրդատվական աջակցություն» ծրագրային միջոցառման ուղղությամբ   մասնավորապես իրականացվել է`


  - իրավաօրենսդրական ակտերի և դրանցում տեղի ունեցած փոփոխություններին ՓՄՁ սուբյեկտներին իրազեկման, հաշվապահական հաշվառման, մաքսային ձևակերպումների ու հաշվետվությունների ներկայացման և այլ ուղղություններով շուրջ 5100 սկսնակ և գործող ՓՄՁ սուբյեկտներին անհատական, խմբային հանդիպումների և հեռահաղորդակցության միջոցներով տեղեկատվական և խորհրդատվական աջակցություն է տրամադրվել 11857 անգամ:
- Երևանում և ՀՀ մարզերի քաղաքային և գյուղական համայնքներում իրականացվել են 26 սեմինար-խորհրդատվություններ շուրջ 1600 ՓՄՁ սուբյեկտների համար: Բացի այդ, 2000 ՓՄՁ սուբյեկտներ տեղեկացվել են նշված փոփոխություններին անհատական այցելությունների միջոցով, որի ընթացքում ՓՄՁ սուբյեկտներին տրամադրվել է օրենսդրական փոփոխությունները պարզաբանող` Հայաստանի ՓՄՁ ԶԱԿ-ի կողմից մշակված և տպագրված տեղեկատվական թերթիկներ: Ավելի քան 1500 ՓՄՁ սուբյեկտներ էլ նշված փոփոխությունների մասին տեղեկացվել են հեռախոսազանգերի և էլեկտրոնային փոստի միջոցով:
- Հայաստանի ՓՄՁ ԶԱԿ-ը` «ՓՄՁ ներդրումներ» ՈՒՎԿ-ի, «Հայաստանի Զարգացման Հիմնադրամի» և «Հայաստանի Արտահանման ապահովագրության գործակալության» հետ համատեղ, կազմակերպել են հանդիպումներ ՀՀ բոլոր մարզերում շուրջ 400 գործարարների հետ։  

- Հայաստանի ՓՄՁ ԶԱԿ հիմնադրամը ՀՀ էկոնոմիկայի նախարարության Տեսչական բարեփոխումների խմբի, Վերակառուցման և զարգացման եվրոպական բանկի գործարարության աջակցման գրասենյակի և Համաշխարհային բանկի խմբի հետ համատեղ կազմակերպել է հանդիպում Գյումրիում բիզնեսով զբաղվող գործարարների հետ:
- Մեկնարկել է հաշվապահական հաշվառման ծառայությունների համաֆինանսավորման ծրագիրը:  Հաշվետու ժամանակահատվածում հաշվապահական հաշվառման ծառայությունների համաֆինանսավորում ծրագրի շրջանակներում աջակցություն է ստացել 47 ՓՄՁ սուբյեկտ:

  - 2015թ. հունիս ամսից Հայաստանի ՓՄՁ ԶԱԿ-ը հանդիսանում է Եվրասիական տնտեսական հանձնաժողովի (ԵՏՀ) ձեռնարկատիրական գործունեության զարգացման ենթահանձնաժողովի անդամ, որի նիստերի ընթացքում ներկայացվել են ԵՏՄ շրջանակներում ՓՄՁ ոլորտի զարգացմանն ու ՓՄՁ շահերի պաշտպանությանն ուղղված մի շարք առաջարկներ:
- Հայաստանի ՓՄՁ ԶԱԿ-ի գործունեության մասին պատմող հեռուստածրագիրը Հ2 հեռուստաալիքով հեռարձակվել է 10 անգամ, տպագրվել է «Վարկանիշ»  ամսագիրը։  

 4) «ՓՄՁ սուբյեկտներին ֆինանսական և ներդրումային աջակցություն» ծրագրային միջոցառման ուղղությամբ «ՓՄՁ ներդրումներ» ՈՒՎԿ ՓԲԸ-ի հետ մասնավորապես իրականացվել է`

 - «ՓՄՁ սուբյեկտներին ֆինանսական աջակցություն (վարկային երաշխավորությունների տրամադրում)»  ծրագրային միջոցառման շրջանակներում հաշվետու ժամանակահատվածում 117.6 մլն ՀՀ դրամի վարկային երաշխավորություն է տրամադրվել  ՀՀ չորս մարզերում և Երևանում գործող 6 ՓՄՁ սուբյեկտի` ապահովելով 171 մլն ՀՀ դրամի վարկային փաթեթ: 
- «Սկսնակ գործարարներին ֆինանսական աջակցություն (վարկային երաշխավորությունների տրամադրում)» ծրագրային միջոցառման շրջանակներում ֆինանսական աջակցություն են ստացել «Սկսնակ գործարարների ձեռներեցությանն աջակցություն» ծրագրին մասնակցած և առավել իրատեսական գործարար ծրագրեր ներկայացրած 169 սկսնակ գործարար: Ստացված վարկի ընդհանուր գումարը կազմել է 683.5 մլն ՀՀ դրամ, Հայաստանի ՓՄՁ ԶԱԿ-ի երաշխավորությունը` 701.7 մլն ՀՀ դրամ: 

Ծրագրի շրջանակներում սկսնակ գործարարներին տրամադրված երաշխավորության միջին գումարը կազմել է 4.1 մլն ՀՀ դրամ, վարկային միջոցների միջին գումարը` 4.0 մլն ՀՀ դրամ:

· «Գործարար նախաձեռնություններին աջակցություն» նոր փորձնական ծրագրի շրջանակներում ՀՀ Արարատի մարզում գործող 1 ՓՄՁ սուբյեկտի տրամադրվել է 5.5 մլն ՀՀ դրամ գումարի երաշխավորություն` ապահովելով 5 մլն ՀՀ դրամի վարկային փաթեթ:
· «ՓՄՁ սուբյեկտներին ուղղակի վարկավորում և սեփական կապիտալի ֆինանսավորում» ծրագրային միջոցառման շրջանակներում իրականացվել են հետևյալ աշխատանքները` 
«ՓՄՁ ներդրումներ»  ՈՒՎԿ ՓԲԸ-ն  2015 թ-ի ընթացքում շարունակել է ֆինանսավորել ՀՀ տնտեսության համար ռազմավարական նշանակություն ունեցող ճյուղերում գործունեություն ծավալող տնտեսվարողներին: Ծրագրերի վերլուծության արդյունքում 2015 թ-ի ընթացքում տրամադրվել է թվով 49 վարկ, այդ թվում` վարկավորվել է թվով 43 իրավաբանական անձ և 6 անհատ ձեռնարկատեր: 2015 թ-ի ընթացքում վարկավորման ծավալը նախատեսված 3 մլրդ դրամի փոխարեն կազմել է շուրջ 4.5 մլրդ   դրամ,  ՀՀ մարզերի տնտեսվարողներին 2015 թ-ին տրամադրված վարկերը կազմում են շուրջ 67 %:


2015թ-ին շարունակվել է նաև արտահանման ուղղվածություն ունեցող մշակող արդյունաբերության ոլորտի կազմակերպություններին «ՓՄՁ ներդրումներ» ՈՒՎԿ ՓԲԸ-ի  կողմից տրամադրվող վարկերի տոկոսադրույքների մասնակի սուբսիդավորումը Հայաստանի զարգացման հիմնադրամի հետ համագործակցության շրջանակներում, որի արդյունքում 2015թ-ի ընթացքում տրամադրված վարկերից թվով 17 վարկերի (ընդհանուր գումարը կազմում է շուրջ 2.1 մլրդ դրամ) տոկոսադրույքների երեք տոկոսային կետին համարժեք գումարը վարկի առաջին երկու տարվա ընթացքում սուբսիդավորվում է: 


2015թ-ին խաղողի և այլ պտուղ-բանջարեղենի մթերումների կազմակերպմանն աջակցելու նպատակով «ՓՄՁ ներդրումներ» ՈՒՎԿ ՓԲԸ կողմից մթերող 18 կազմակերպությունների տրամադրվել են վարկեր, որոնց ընդհանուր գումարը կազմել է շուրջ 2.6 մլրդ դրամ, ընդ որում մթերող թվով 14 կազմակերպություններին տրամադրված վարկերի (ընդհանուր գումարը կազմում է շուրջ 1.9 մլրդ դրամ) տոկոսադրույքների 3 տոկոսային կետին համարժեք գումարը սուբսիդավորվում է Հայաստանի զարգաց​ման հիմնադրամի կողմից։ Վարկերի սուբսիդավորում ստացած կազմակերպություններից 8-ը գործունեություն են իրականացնում գինեգործության/կոնյակագործության, իսկ 6-ը` պահածոների արտադրության ոլորտներում։

Միևնույն ժամանակ, գյուղատնտեսության ոլորտի զարգացման նպատակով մատչելի ու արտոնյալ պայմաններով գյուղատնտեսական տեխնիկայի ֆինանսական վարձակալությամբ տրամադրման գործընթացը շարունակելու նպատակով, «ՓՄՁ ներդրումներ» ՈՒՎԿ ՓԲԸ-ի կողմից 2015 թվականին գյուղացիական համայնքներին և գյուղացիական (ֆերմերային) տնտեսություններին շուրջ 100 մլն դրամ արժողությամբ գյուղատնտեսական տեխնիկաներ (կոմբայներ, տրակտորներ և հարակից սարքավորումներ) տրամադրվել է լիզինգով: 


«ՓՄՁ ներդրումներ» ՈՒՎԿ ՓԲԸ-ն ֆինանսավորումը իրականացրել է Հայաստանի Հանրապետության ֆինանսների նախարարությունից ներգրավված վարկային միջոցների մնացորդի, ինչպես նաև իրականացված բանակցությունների արդյունքում Եվրոպական Ներդրումային Բանկից ներգրավված շուրջ 1.9 մլրդ ՀՀ դրամ վարկային միջոցների հաշվին:


5) «Տեղական տնտեսական զարգացում» ծրագրային միջոցառման ուղղությամբ   մասնավորապես իրականացվել է` 


- համայնքների տնտեսական ներուժի բացահայտման ուղղությամբ «Մրցակցային առավելությունների մասնակցային գնահատում» է իրականացվել 10 համայնքային խմբերում (կլաստեր), որտեղ ընդգրկվել են 35 համայնքներ:Նշյալ ժամանակահատվածում ավարտի են հասցվել 13 ենթակառուցվածքային ծրագրեր: Բացահայտված են 179 տնտեսական նախաձեռնություններ:
- Կոմբայններ ու տրակտորներ ձեռք բերելու և ՀՀ քաղաքացիներին, համայնքներին ու կազմակերպություններին համապատասխան պայմաններով տրամադրելու նպատակով  «Ռոստսելմաշ» ընկերությունից ներկրվել է ռուսական արտադրության «Նիվա էֆֆեկտ» մակնիշի 8 հացահատիկահավաք կոմբայն, իսկ Մինսկի տրակտորների գործարանից՝ 4 հատ Բելառուս ՄՏԶ 82.1 մակնիշի տրակտոր: Վաճառվել է 26 միավոր գյուղատնտեսական տեխնիկա, որից 12-ը՝ բելառուսական МТЗ 82.1 մակնիշի տրակտոր, 6 հատ հացահատիկահավաք կոմբայն: Տրակտորներից երկուսը կառավարության համաֆինանսավորմամբ տրամադրվել է Արմավիրի մարզի Դալարիկ (4 մլն 50 հազար դրամ) և Շահումյան (8 մլն 100 հազար դրամ) համայնքներին:


6) «Ոլորտային բիզնեսներին աջակցություն» ծրագրային միջոցառման ուղղությամբ   մասնավորապես իրականացվել է`  

- ԱՄՆ-ի Միջազգային զարգացման գործակալության «Գործընկերություն հանուն գյուղական համայնքների բարգավաճման» ծրագրի շրջանակներում   Գեղարքունիքի մարզի Ճամբարակ, Վահան, Թթուջուր, Գետիկ ու Մարտունի համայնքներում կազմակերպվել են անհատական խորհրդատվություններ՝ 8 և տեխնոլոգիական դասընթաց պանրի արտադրության պայմանների ու տեխնոլոգիաների բարելավման վերաբերյալ՝ 9 պանրագործների և պանրագործությամբ զբաղվելու մտադրություն ունեցողների համար:
-   Կոտայքի մարզի Նոր Գեղի համայնքում անցկացվող  «Սկսնակ գործարարների ձեռներեցությանն աջակցություն» ծրագրի շրջանակներում իրականացված դասընթացի 11 մասնակիցների համար կազմակերպվել են 4 տեխնոլոգիական դասընթաց/խորհրդատվություններ մրգի և բանջարեղենների չորացման և սառնարանային տնտեսություններում պահպանման վերաբերյալ:

- Տավուշի մարզի Սարիգյուղ, Լուսաձոր և Սևքար գյուղերի տեխնոլոգիական դրամաշնորհի հավակնորդ 3 ջերմոց կառուցողի համար ներգրավվել է փորձագետ՝ ջերմոցներ կառուցելու վերաբերյալ անհատական խորհրդատվություններ անցկացնելու և ջերմոցները կառուցելու ընթացքում ուղղություն ցույց տալու համար:
- «Ի-Վի Քոնսալթինգ» ՓԲԸ-ի հետ մշակվել և տպագրվել է չորացված մրգի արտադրության և պանրի փոքրամասշտաբ արտադրության  գործարար ուղեցույցները, «ԲԻ-ԷՍ-ՍԻ» ՍՊԸ հետ մշակվել և տպագրվել է «Ջերմոցային տնտեսությունների կառուցման, շահագործման և մշակության հիմունքներ» գրքույկը:
- Շարունակվել են Ճապոնիայի միջազգային համագործակցության գործակալության (JICA) և «Ագրոբիզնեսի և գյուղի զարգացման հիմնադրամի» (CARD) հետ համատեղ տպագրված «Պանրի արտադրությունը ֆերմերային տնտեսություններում» և «Միջազգային ֆինանսական կորպորացիայի» (IFC) կողմից տպագրած՝ «Պատշաճ արտադրական պրակտիկայի և պատշաճ հիգիենայի պրակտիկայի կիրառման ձեռնարկ չորացված միրգ ու բանջարեղեն արտադրողների համար» ձեռնարկների տրամադրումը գործող և սկսնակ ՓՄՁ-ներին:
- «Գործընկերություն հանուն գյուղական համայնքների բարգավաճման» (USAID/PRP) ծրագրի Ճապոնիայի միջազգային համագործակցության գործակալության (JICA) հետ համագործակցության շրջանակներում 25 սկսնակ գործարարների տրամադրվել է դրամաշնորհ՝ սարքավորումների և նյութերի տեսքով:
- Ընդհանուր առմամբ, «Ոլորտային բիզնեսներին աջակցություն» ծրագրային միջոցառման ուղղությամբ 2015 թվականի ընթացքում 40 հոգու տրամադրվել է 92 աջակցություն՝  տեխնոլոգիական դասընթացի, անհատական խորհրդատվությունների և դրամաշնորհի տրամադրման տեսքով: Մշակվել է 3 օրինակելի գործարար մոդել/ուղեցույց՝ պանրագործության, չրագործության և ջերմոցային տնտեսությունների ուղղությամբ:

7) «Կանանց ձեռներեցությանն աջակցություն» ծրագրային միջոցառման ուղղությամբ   մասնավորապես իրականացվել է`   

- «Սկսնակ գործարարների ձեռ​ներեցությանն աջակցու​թյուն» ծրագրի իրականացման շրջանակներում աջակցություն է ցուցաբերվել 164  կին գործարարների: Իրականացվել է 23 ծրագիր`  մարզերում և 4 ծրագիր Երևան քաղաքում (որոնցից 3-ը՝ սիրիահայերի համար):
- «ՓՄՁ-ի սուբյեկտներին գոր​ծարար տեղեկա​տվա​կան և խորհրդատվական աջակցություն» ծրագրի շրջանակներում սկսնակ և գործող 2399 կին գործարարի անհատական և խմբային հանդիպումների միջոցով տրամադրվել է 4895 տեղեկատվական և խորհրդատվական աջակցություն:
- «ՓՄՁ սուբյեկտներին ուսուցողական աջակցություն» ծրագրի իրականացման շրջանակներում հաշվետու ժամանակահատվածում ուսուցողական աջակցություն է ցուցաբերվել 230 կին գործարարների:
- Համագործակցություն է հաստատվել «Cherie Blair» հիմնադրամի հետ, որի արդյունքում Հայաստանի 20 կին գործարարներ անվճար մասնակցել են հիմնադրամի կողմից իրականացվող մենթորինգի ծրագրին:
- 21 կին գործարարներ մասնակցել են Հայաստանի երիտասարդ կանանց ասոցիացիայի (ՀԵԿԱ) և ՀՀ կին ձեռներեցների ցանցի (ՀՀ ԿՁՑ) նախաձեռնությամբ և Կին ձեռներեցների համաշխարհային ասոցիացիայի (FCEM) հովանու ներքո անցկացված «Կանանց ձեռներեցության երևանյան շաբաթ»-ի շրջանակներում կազմակերպված գործարար համաժողովին, բիզնես-բիզնես (B2B) հանդիպումներին և Էքսպո ցուցահանդեսին:
- Արմավիրի, Տավուշի, Կոտայքի, Լոռու մարզերում և Երևանում կազմակերպած տեղեկատվական-խորհրդատվական բնույթի աշխատանքային հանդիպումներին մասնակցել են արտադրության և ծառայության ոլորտներում գործող 97 կին գործարարներ:
- Իրականացվել է ՀՀ վարչապետի կողմից հայտարարված «Լավագույն կին գործարար» մրցանակաբաշխություն 5 անվանակարգերով, որի արդյունքում հաղթող են ճանաչվել 10 կին գործարարներ: Միջազգային մի շարք կազմակերպությունների կողմից հանձնվել են նաև 17 խրախուսական պատվոգրեր, նվերներ և մրցանակներ: 
8) «Տեղական արտադրանքի արտահանմանն աջակցություն և ՓՄՁ սուբյեկտների միջազգային համագործակցության ընդլայնման ապահովում»  ծրագրային միջոցառման ուղղությամբ   մասնավորապես իրականացվել է`
- «Հայաստանում ձեռնարկությունների եվրոպական ցանցի հաղորդակցման կենտրոնի գործունեության ապահովում» ծրագրային միջոցառման ուղղությամբ Հայաստանում ձեռնարկությունների եվրոպական ցանցի (ՁԵՑ) գործունեության շրջանակներում աջակցություն է տրամադրվել 225 ՓՄՁ սուբյեկտների, այդ թվում` 23 ՓՄՁ սուբյեկտների գործարար նկարագրեր տեղադրվել են ՁԵՑ-ում, 28 ՓՄՁ սուբյեկտների կողմից ստացված հարցումներ տեղադրվել են ՁԵՑ-ում, 24 ՓՄՁ սուբյեկտների կողմից ուղարկվել են 79 հետաքրքրության առաջարկներ և ստացված կոնտակտները ներկայացվել են տեղական ընկերություններին, Հայաստանյան 44 ՓՄՁ սուբյեկտների նկատմամբ ստացվել են 88 հետաքրքրության առաջարկներ և ներկայացվել են նշված ընկերությունների տվյալները, 45 ՓՄՁ սուբյեկտներ մասնակցել են ՁԵՑ-ի վերաբերյալ տեղեկատվական միջոցառումներին:

- ՓՄՁ միջազգայնացմանն աջակցության այլ միջոցառումների շրջանակներում Հայաստանի ՓՄՁ ԶԱԿ-ի աջակցությամբ մասնակցել են 34 ՓՄՁ սուբյեկտներ: 

9) «Միջազգային և օտարերկրյա դոնոր կազմակերպությունների հետ ՓՄՁ զարգացման համատեղ (համաֆինանսավորման սկզբունքով) ծրագրերի մշակում և իրականացում» ծրագրային միջոցառման ուղղությամբ   մասնավորապես իրականացվել է`
- Ծրագրային միջոցառումների   ընդլայնման և լրացուցիչ ֆինանսական ռեսուրսների ներգրավման նպատակով Հայաստանի ՓՄՁ ԶԱԿ-ը շարունակել է համատեղ ծրագրեր մշակել և իրականացնել մի շարք միջազգային և օտարերկրյա կազմակերպությունների (ծրագրերի) հետ, ինպես նաև համագործակցություն է հաստատել նոր կազմակերպությունների (ծրագրերի) հետ, մասնավորապես` ԱՄՆ միջազգային զարգացման գործակալության ֆինանսավորմամբ իրականացվող «Գործընկերություն` հանուն գյուղական համայնքների բարգավաճման» ծրագիր, Ճապոնիայի միջազգային համագործակցության գործակալության հետ իրականացվող «Տեղական արտադրանքի զարգացում և տեղական ապրանքանիշերի առաջմղում» համատեղ ծրագիր, Ասիական զարգացման բանկի հետ իրականացվող «Կանանց ձեռներեցության զարգացում» համատեղ ծրագիր, Սևծովյան ավազանի երկրների 2007-2013թթ. համատեղ գործողությունների ծրագրի (1-ին փուլ` «Տեղական/տարածաշրջանային տնտեսական զարգացման ցանցը` որպես որոշիչ գործոն Սևծովյան տարածաշրջանում մրցակցության խթանման համար» ծրագիր և 2-րդ փուլ` «Տարածաշրջանային բիզնես ինկուբատորների ցանց» ծրագիր), «Ձեռնարկատիրական աշխատանք Հայաստանի երիտասարդության համար» ՄԱԿ-ի արդյունաբերական զարգացման կազմակերպության (UNIDO) հետ համատեղ ծրագիր, Ձեռնարկությունների եվրոպական ցանցի, Գերմանիայի միջազգային համագործակցության կազմակերպության և Գերմանիայի տնտեսական միավորման հետ, PUM ավագ փորձագետների Նիդերլանդական հիմնադրամի` փորձագիտական խորհրդատվություն ՓՄՁ-ներին, Բնության համաշխարհային հիմնադրամի հայաստանյան մասնաճյուղի (WWF-Հայաստան), «Հայաստանի զարգացման նախաձեռնություններ» (IDeA) հիմնադրամի հետ: 

 ՀՀ կառավարության 2014 թվականի սեպտեմբերի 11-ի N1017-Ն որոշման համաձայն՝ Հայաստանի ՓՄՁ ԶԱԿ հիմնադրամին հատկացվել է 150.0 մլն ՀՀ դրամ գումար ՓՄՁ սուբյեկտների կողմից նոր սերնդի հսկիչ-դրամարկղային մեքենաների ձեռքբերման արժեքի  սուբսիդավորման նպատակով:  Սուբսիդավորվել է ՓՄՁ սուբյեկտների կողմից ներկայացված 611 հայտ: Սուբսիդավորման ընդհանուր գումարը կազմել է 21,610,000 ՀՀ դրամ:

